
Audenasak %20 eta %90 arteko beherapenak eginen ditu AP-15 autobideko txartelaren tarifetan
Beherapenak datorren martxoaren 15ean sartuko dira indarrean, eta teleordainketa sistema lehenetsiko dute

Osteguna, 2008ko otsailaren 21a. Autopistas de Navarra S.A. (AUDENASA) enpresak, AP-15 autobideko kontzesio hartzaileak, %20 eta %90 arteko beherapenak eginen ditu, datorren martxoaren 15etik aurrera, autobideko txartelaren tarifetan. Nolanahi ere, txartelaren erabiltzaileei lehendik ere egiten dizkiete beherapenak. 


UPN eta PSN alderdiek 2008ko aurrekontuen gainean izenpetu zuten akordioaren baitan dagoen neurrietako bat da, hain zuzen, eta Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak, Laura Alba Cuadrado Herri Lan, Garraio eta Komunikazio Departamentuko kontseilariak, eta Carlos Chivite Cornago PSN-PSOE alderdiko idazkari nagusiak aurkeztu dute gaur goizean, prentsaurrekoan. 

Beherapenak

Datorren astelehenean abian jarriko duten teleordainketa sistema lehenetsiko dute beherapenetan. Gainera, abantaila nagusiak autobidea gehien erabiltzen dutenek izanen dituzte. 

Zehazki, hilean egindako bidaia kopuruaren arabera eta teleordainketa sistema erabiltzen ez dutenen kasuan, %20, %40 eta %60ko beherapenak eginen dituzte AP-15 autobideko txartelaren tarifetan. Hartara, Iruñea-Tutera tarteari dagokionez, bidaia kopuruak honako hauek izanen dira: 3-7 bidaia lehenengo kasuan (%20ko beherapena); 8-9 bidaia, bigarren kasuan (%40ko beherapena); eta 9 bidaia baino gehiago, gehienezko beherapena egiteko (%60). Iruñea-Tafalla eta Iruñea-Irurtzun tarteei dagokienez, berriz, bidaia kopuruak honako hauek izanen dira: 6-14 bidaia; 15-18 bidaia; eta 18 bidaia baino gehiago. 
Teleordainketa sistema erabiltzen dutenen kasuan, beherapenak honako hauek izanen dira, aipatu ditugun hiru tarteetarako: %40, %60 eta %90. 

Gaur egun, Iruñea eta Tutera arteko joan-etorria 4,27 € ordaintzen dute AP-15 autobideko txartelaren erabiltzaileek (15,60 € txartelik ez dutenek). Aurrerantzean, berriz, hilean 9 bidaiatik gora egin eta teleordainketa sistema erabiltzen dutenek 0,43 € ordainduko dituzte. Gutxieneko beherapenari dagokionez, berriz, hilean 3 bidaiatik behera egin eta teleordainketa sistema erabiltzen ez dutenek 3,42 € ordainduko dituzte. 

Iruñea eta Tafalla arteko joan-etorriari dagokionez, berriz, autobideko txartelaren erabiltzaileek 1,71 € ordaintzen dituzte, gaur egun. Aurrerantzean, berriz, hilean 18 bidaiatik gora egin eta teleordainketa sistema erabiltzen dutenek 0,17 € ordainduko dituzte (horixe izanen da tarifarik merkeena). Gutxieneko beherapenari dagokionez, berriz, erabiltzaileek 1,37 € ordainduko dituzte. Amaitzeko, Iruñea-Irurtzun tarteko gaur egungo tarifa 1,03 €-koa da, baina aurrerantzean, tarifarik merkeena 0,10 €-koa izanen da, eta garestiena 0,82 €-koa. 
Miranda kontseilariak prentsaurrekoan azaldu duenez, autobidea egunero erabili (20 bidaia hilean) eta teleordainketa sistema erabiltzen duen langile baten kasuan, autobideko tarifak honako hauek izanen dira aurrerantzean:

· Iruñea-Tutera tartea: 8,6 €/hilabete. Gaur egun baino 77 € gutxiago.

· Iruñea-Tafalla tartea: 3,4 €/ hilabete. Gaur egun baino 31 € gutxiago.

· Iruñea-Irurtzun tartea: 2 €/ hilabete. Gaur egun baino 18 € gutxiago.

Gaur egun, AP-15 autobideko txartelaren erabiltzaileak 17.500 dira. Aurreikuspenen arabera, autobideko zirkulazioa %3 handituko da, beherapen berriak direla-eta. 

Teleordainketa sistema

Joan den astean esan genuenez, datorren astelehenean AP-15 autobideko teleordainketa sistema jarriko dute abian, “bidesari dinamiko” delakoa. Autobideetako bidesaria ibilgailua gelditu gabe ordaintzea ahalbidetzen duen sistema da. Horretarako, “On Board Equipment” (OBE) izeneko gailu elektronikoa jarri behar da ibilgailuetan, eta xede horretarako egokitu eta seinaleztatutako bideetan barrena igaro behar da. 

VÍA-T sistemak hainbat abantaila ditu: azkarra da, bidesaria ibilgailua gelditu gabe ordaintzea ahalbidetzen duelako, eta hartara, ordainlekuetan ilarak sor daitezen saihesten delako; erosoa da, bidesaria ordaintzeko diru bila ibili, leihatila jaitsi, eta atzerakoak jaso behar ez direlako; seguruagoa da, arreta galtzea saihesten duelako; eta ingurumena errespetatzen du, ibilgailua ez gelditzearen ondorioz gas gutxiago igortzen delako. VÍA-T sistema duten Espainiako autobide guztietan erabil daitekeen zerbitzua da (Estatuko autobide gehienetan). 
OBE gailuak banku eta kutxa gehienetan eta garraio zerbitzuekin zerikusia duten beste erakunde batzuetan aurki daitezke, eta prozedura finantza txartelen antzekoa da. Gailuaren salneurria 25 euro ingurukoa da, eta 15 bat euroko urteroko kuota dute (mantentze kuota). Nolanahi ere, erakunde bakoitzak bere prezioa finkatzen du, merkataritza politikaren arabera. Batez beste, gailua eskatu eta astebeteren buruan jasotzen da (epea ere erakundearen araberakoa da). 

Txartelaren ordez sistema berria erabili nahi duten erabiltzaileek, AUDENASA enpresako txartelen zerbitzuarekin jarri beharko dute harremanetan, Conde Rodezno kaleko 8.eko bulegoetan edo 948 24 68 32 telefonoaren bidez. Erabiltzaileek OBE gailuaren kodearen berri eman beharko dute, AP-15 autobideko txartelaren titular gisa identifikatu beharko dira, eta agindutakoa bete beharko dute. Nafarroako AP-15 Autobideko bidesaria OBE gailua erabiliz ordaintzen duten lehenengo aldian, txartela baliogabetuta geldituko da. 

